
Remarcas redacziunalas

L'entschatta dalla sparta 'litteratura’ e da quei numer insumma fa dr. Toni
Berther, Cuera, cun ses treis raquens «La malsanetscha», «E quei da
Dumengi’alva» e «Forzas dil sport». Cun siu «Psalm da penetienzia» vul
dr. Ursicin G.G. Derungs, Milaun, mussar co nus sefatschentein magari
cun piculezzas ferton ch’ei capeta caussas bia pli impurtontas 6 el mund.
El fa quei cun antitesas ualti accentuadas e quei corrispunda forsa buca
al gust da mintgin, era buca a quel da tut ils redacturs digl Ischi semestril.
Quella contribuziun appartegn alla sparta ‘litteratura’ e la responsabla-
dad cumpeta al redactur da quella. Sora Florentina Camartin, redactura
dalla sparta ‘religiun’, ei sedistanziada da quei «Psalm da penetienzia».
A caschun dalla radunonza da delegai dalla Romania a Rueun ha il niev
secretari dalla Ligia Romontscha, dr. Bernard Cathomas, Cuera, salvau in
referat cul tetel «La schanza dils pigns». Nus publichein cheu quellas
interessantas ponderaziuns che valan en special per nus Romontschs.
Cuss. guv. dr. Donat Cadruvi, Glion/Cuera, sefatschenta adina puspei
cun problems che pertuccan la relaziun dallas autoritads cul pievel. Sia
contribuziun secloma lu era «Tgei astga il burgheis spitgar dall'atgna
regenza?». La Scola da tgirunzas grischuna a Glion ei ina impurtonta
instituziun buca mo per giuvnas e giuvens che vulan emprender quella
clamada, mobein era pil spital e per la regiun. La directura da quella
scola, sora Amalia Caplazi, presenta finamira, structura ed organisaziun
da quei institut. Sur Giusep Durschei, Segnas, lai reviver da maniera
simpatica, veta ed ovra da nies sogn patrun naziunal Clau da Flia. Pader
dr. Daniel Schénbéchler, Mustér, dilucidescha en in artechel pli liung il
tema «La religiun e las culturas dils pievels». El sclarescha denter auter la
relaziun denter cultura e religiun, denter cristianissem e las culturas
mundialas e propaghescha ina vera scuntrada che sa menar al dialog. Dr.
Paul Fravi, Turitg, ha fatg retschercas pertuccont I'enconuschenta fami-
glia Capol da Flem e siu casti. lls resultats da quels studis publichein nus
en quest numer. Igl anteriur directur dalla Biblioteca cantunala, dr. Remo
Bornatico, Cuera, ha publicau avon zacons onns in cudisch sur dallas
stampas el Grischun. Pigl Ischi semestril ha el ussa scret ina lavur davart
la «<Stampa da cudischs romontschs». La cronica e la gliesta da littera-
tura sursilvana, cumpiladas da Norbert Berther, Cuera, concluda igl Ischi
semestril nr. 16.

